
Tadqiqotning dolzarbligi. So‘nggi yillarda surunkali jigar kasalliklari, xususan 

gepatit va yog‘li gepatoz bilan og‘rigan bemorlar soni ortib bormoqda. Dori 

vositalarining uzoq muddat qo‘llanilishi ko‘pincha yon ta’sirlarni keltirib chiqarishi 

sababli, xavfsiz va samarali tabiiy muqobillarga ehtiyoj ortmoqda. Shu nuqtai 

nazardan, Xorazm viloyatida keng tarqalgan va biologik faol moddalarga boy bo‘lgan 

mahalliy sabzavot va mevalarning gepatoprotektiv xususiyatlarini o‘rganish jigar 

kasalliklarini oldini olish va kompleks davolashda katta ilmiy-amaliy ahamiyatga ega. 

Tadqiqotning maqsadi Xorazm viloyatida keng tarqalgan mahalliy sabzavot va 

mevalarning tarkibidagi biologik faol moddalarning gepatoprotektiv xususiyatlarini 

aniqlash hamda ularni surunkali jigar kasalliklari bo‘lgan bemorlarning 

dietoterapiyasiga qo‘shish samaradorligini baholashdan iborat. 

Materiallar va usullar. Tadqiqot Xorazm viloyatida yetishtiriladigan qovun, tarvuz, 

anor, sabzi, qovoq va uzum mahsulotlari asosida olib borildi. Ularning tarkibidagi 

karotinoidlar, polifenollar, flavonoidlar, C va E vitaminlari spektrofotometr usuli 

yordamida aniqlandi. Klinik kuzatuvga 42 nafar surunkali gepatit tashxisi qo‘yilgan 

bemor jalb qilinib, 8 hafta davomida dietaga ushbu mahsulotlar qo‘shib berildi. Jigar 

funksiyasi ALT, AST va bilirubin darajalari orqali baholandi. 

Natijalar. Tadqiqot davomida Xorazm viloyatida keng yetishtiriladigan sabzavot va 

mevalarning tarkibida biologik faol moddalarning yuqori darajada mavjudligi 

aniqlandi. Jumladan, sabzi va qovoqda bеta-karotin, anor va uzumda polifenollar, 

qovun va tarvuzda esa likopin moddasi ko‘p miqdorda qayd etildi. Bu moddalar 

antioksidant faollik ko‘rsatib, jigar hujayralarini oksidlanish stressidan himoya qilish 

xususiyatiga ega ekanligi kuzatildi. Klinik kuzatuvlarda ushbu mahsulotlarni 

dietoterapiyaga qo‘shgan asosiy guruh bemorlarida 8 hafta davomida ALT darajasi 

18,6% ga, AST darajasi 15,4% ga, bilirubin esa 12,3% ga kamaygani qayd etildi 

(p<0,05). Subyektiv ko‘rsatkichlarda esa umumiy holat yaxshilanishi, charchoq va 

psixoemotsional zo‘riqish darajasining kamayishi aniqlandi. Nazorat guruhida esa 

statistik ahamiyatli o‘zgarishlar qayd etilmadi. 

Xulosa. O‘tkazilgan tadqiqotlar shuni ko‘rsatdiki, Xorazm viloyatida keng 

yetishtiriladigan sabzavot va mevalar tarkibida biologik faol moddalar (beta-karotin, 

polifenollar, likopin va boshqalar) yuqori darajada mavjud bo‘lib, ular tabiiy 

gepatoprotektorlik xususiyatiga ega. Ushbu mahsulotlarni dietoterapiyaga qo‘shish 

jigar funksional ko‘rsatkichlarini yaxshilash, oksidlanish stressini kamaytirish va 

bemorlarning umumiy holatini barqarorlashtirishda samarali ekanligi aniqlandi. 

Shunday qilib, mahalliy sabzavot va mevalardan kompleks davolash jarayonida 

foydalanish surunkali jigar kasalliklari profilaktikasi va davosida ilmiy-amaliy jihatdan 

maqsadga muvofiqdir. 

